
Annotatsiya. Mazkur maqolada tijorat banklarining islomiy 
darchalarida mijozlar mablag‘larini jalb qilishning iqtisodiy mohiyati, 
shartnomaviy asoslari va bank resurs bazasini shakllantirishdagi o‘ziga 
xos xususiyatlari tadqiq etilgan. Islomiy banklarda joriy hisobvaraqlar, 
mudaraba va vakala asosidagi investitsiyaviy omonatlarning risk–
daromadlilik profili, kapitalning qaytarilish darajasi hamda bank va 
investor o‘rtasida risklarni taqsimlash mexanizmlari qiyosiy tahlil 
qilingan. Global islomiy moliya bozorining zamonaviy tendensiyalari, 
xususan, bank sektorining yetakchi ulushi va depozitlarga asoslangan 
moliyalashtirishning ustuvorligi baholangan. O‘zbekiston 
Respublikasida 2026-yildan islomiy bank faoliyati uchun yaratilgan 
huquqiy bazaning mijoz mablag‘larini jalb qilish amaliyotiga ta’siri 
ochib berilgan. 

Kalit so‘zlar: islomiy bank, islomiy darcha, investitsiyaviy omonat, 
mudaraba, vakala, foydani taqsimlash, risklarni taqsimlash, PER, IRR, 
Shariat nazorati. 

ТЕОРЕТИЧЕСКИ-МЕТОДИЧЕСКИЕ ОСНОВЫ 
ПРИВЛЕЧЕНИЯ СРЕДСТВ КЛИЕНТОВ В ИСЛАМСКИХ 
БАНКАХ КОММЕРЧЕСКИХ БАНКОВ И НАПРАВЛЕНИЯ ИХ 
УЛУЧШЕНИЯ 

Аннотация. В данной статье рассматривается 
экономическая сущность, договорная структура и особенности 
привлечения средств клиентов в исламских банках. Проводится 
сравнительный анализ профиля риска и доходности текущих 
счетов, инвестиционных депозитов на основе мудараба и вакала в 
исламских банках, уровня доходности капитала и механизмов 
распределения рисков между банком и инвестором. Оцениваются 
современные тенденции на мировом исламском финансовом рынке, 
в частности, ведущая доля банковского сектора и приоритет 
депозитного финансирования. Выявляется влияние правовой базы, 
созданной для деятельности исламских банков в Республике 
Узбекистан с 2026 года, на практику привлечения средств 
клиентов. 

Ключевые слова: исламский банк, исламское окно, 
инвестиционный депозит, мудараба, вакала, распределение 
прибыли, распределение риска, PER, IRR, шариатский контроль, 
зонирование, депозитная политика. 

THEORETICAL AND METHODOLOGICAL 
FOUNDATIONS OF ATTRACTING CUSTOMER FUNDS 
THROUGH ISLAMIC WINDOWS OF COMMERCIAL BANKS AND 
DIRECTIONS FOR THEIR IMPROVEMENT 

Abstract. This article examines the economic essence, contractual 
foundations, and specific characteristics of attracting customer funds 
through the Islamic windows of commercial banks in the context of 
building a bank's resource base. It presents a comparative analysis of the 
risk-return profiles, capital return rates, and risk-sharing mechanisms 
between banks and investors regarding current accounts and investment 
deposits based on *Mudaraba* and *Wakala* contracts. The study 
evaluates modern trends in the global Islamic finance market, specifically 
highlighting the dominant share of the banking sector and the prevalence 
of deposit-based financing. Furthermore, it analyzes the impact of the 
legal framework established in the Republic of Uzbekistan for Islamic 
banking operations—effective from 2026—on the practice of attracting 
customer funds. 

Key words: Islamic banking, Islamic window, investment deposit, 
*Mudaraba*, *Wakala*, profit sharing, risk sharing, PER, IRR, Sharia 
supervision, ring-fencing, deposit policy. 

Kirish. 

Jahon moliya tizimida islomiy 

moliya alohida institutsional segment 

sifatida shakllanib, bank xizmatlari, 

sukuk, islomiy fondlar va takaful 

yo‘nalishlarini qamrab oluvchi yirik 

ekotizimga aylandi. ICD–LSEG 

ma’lumotlariga ko‘ra, 2024-yil yakunida 

global islomiy moliya aktivlari 5,98 trln 

AQSh dollariga yetib, bir yil ichida 21 

foizga o‘sgan. IFSBning nisbatan torroq – 

prudensial jihatdan kuzatiladigan islomiy 

moliyaviy xizmatlar sanoati – 

qamrovidagi hisob-kitobida esa 2024-yil 

aktivlari 3,88 trln AQSh dollarini tashkil 

etgan; ushbu aktivlarning 71,6 foizi 

islomiy banklarga to‘g‘ri keladi. Mazkur 

farq metodologik qamrov bilan 

izohlanadi, biroq har ikkala manba ham 

islomiy banklarning tizimdagi markaziy 

o‘rnini tasdiqlaydi. Islomiy banklar resurs 

bazasining muhim qismi mijozlardan jalb 

qilingan mablag‘lar hisobidan 

shakllanadi. IFSB 2025-yilgi barqarorlik 

hisobotida depozitlar islomiy banklar 

uchun asosiy moliyalashtirish manbai 

bo‘lib qolayotgani, ulgurji va bozor 

instrumentlaridan foydalanish esa ko‘plab 

yurisdiksiyalarda nisbatan cheklangani 

qayd etiladi. Shu sababli mijoz 

mablag‘larini jalb qilish mexanizmining 

samaradorligi islomiy darchaning 

likvidligi, rentabelligi, o‘sish sur’ati va 

bank ichidagi operatsion mustaqilligini 

belgilovchi omillardan biridir. 

O‘zbekistonda mazkur masala 

ayniqsa dolzarb tus oldi. 2026-yil 27-

martdagi O‘RQ-1126-son Qonun bilan 

islomiy bank faoliyatini amalga oshirish, 

islomiy moliya kengashlarini tashkil 

etish, foydani taqsimlash yoki vakillik 

shartnomasi orqali investitsiyaviy 

omonatlarni jalb qilish hamda islomiy 

operatsiyalarni alohida hisobga olish 

uchun huquqiy asos yaratildi. Markaziy 

bank va IFSB ishtirokida 2026–2030-

yillarga mo‘ljallangan islomiy moliyani 

rivojlantirish yo‘l xaritasi ishlab chiqilib, 

keyinchalik 39 ta chora-tadbirni qamrab 

olgan milliy yo‘l xaritasi tasdiqlangani 

ma’lum qilindi. Bu sharoit tijorat banklari 

oldiga nafaqat yangi mahsulotlarni joriy 

etish, balki mijoz mablag‘larini Shariat 

talablariga, prudensial me’yorlarga va 

iste’molchilarni himoya qilish 

tamoyillariga mos tarzda jalb etish 

vazifasini qo‘yadi. 

Adabiyotlar tahlili. 

Tijorat banklarining islomiy 

darchalarida mijozlar mablag‘larini jalb 

qilish bo‘yicha ko‘plab xorijiy va mahaliy 

olimlar tomonidan ilmiy izlanishlar olib 

borilgan.  Shular qatoriga M.T. Usmani, 

Z. Iqbal va A. Mirakhor, M. Ayub, M.A. 

El-Gamal, S. Archer va R.A.A. Karim va 

boshqalar. 

Xususan, Islomiy bank resurslarini 

shakllantirish nazariyasining asosida riba 

taqiqi, real iqtisodiy faoliyat bilan 

bog‘liqlik, shartnoma shartlarining 

aniqligi hamda daromadning riskni qabul 

qilish bilan uyg‘unligi turadi. M.T. 

Usmani mudarabani kapital egasi va 

boshqaruvchi o‘rtasidagi sheriklik sifatida 

talqin qiladi: foyda avvaldan kelishilgan 

nisbatda taqsimlanadi, moliyaviy zarar 

esa, boshqaruvchining aybi, ehtiyotsizligi 

yoki shartni buzishi mavjud bo‘lmasa, 

kapital egasi zimmasida qoladi. Z. Iqbal 

va A. Mirakhor islomiy moliya tizimining 

nazariy ustunligini risklarni oldindan 

qat’iy narxlashdan ko‘ra ularni iqtisodiy 

natijaga bog‘liq ravishda taqsimlashda 

ko‘radilar. 

M. Ayub islomiy bank 

mahsulotlarini tahlil qilib, depozit va 

investitsiya mablag‘larini jalb qilishda 

shartnomaning huquqiy mohiyati 

mahsulot nomidan ko‘ra muhimroq 

ekanini ko‘rsatadi. M.A. El-Gamal esa 



 

~ 147 ~  www.hcsd.samdu.uz 

ISSN 3030-3672                Inson kapitali va ijtimoiy rivojlanish jurnali 

HCSD             Journal Human capital and social development  

2026 - volume 22, issue 4  Журнал Человеческий капитал и социальное развитие 

islomiy moliya amaliyotini tanqidiy 

nuqtai nazardan baholab, formal Shariat 

mosligidan tashqari mahsulotning 

iqtisodiy mazmuni, xarajatlari, risklari va 

mijoz uchun yaratiladigan real qiymatni 

hisobga olish zarurligini asoslaydi. 

Mazkur yondashuvlar islomiy darcha 

mahsulotini “foizsiz depozit” sifatida 

soddalashtirib tushuntirish yetarli 

emasligini, mijozga shartnoma bo‘yicha 

kapital, daromad va riskning haqiqiy 

tabiatini ochib berish kerakligini 

ko‘rsatadi. 

S. Arch 

AAOIFI Shariat standarti №40 

mudaraba asosidagi investitsiya 

hisobvaraqlarini cheklanmagan va 

cheklangan turlarga ajratadi hamda bank 

bilan hisobvaraq egasi o‘rtasidagi 

munosabatni mudarib va rabb al-mal 

munosabati sifatida belgilaydi. AAOIFI 

buxgalteriya standartlarida ham 

investitsiya hisobvaraqlari hamda 

investitsion vakillik alohida obyektlar 

sifatida yoritiladi; bu ularning oddiy foizli 

depozit bilan bir xil iqtisodiy tabiatga ega 

emasligini tasdiqlaydi. 

IFSB islomiy banklarda 

daromadlilik darajasi riski va displaced 

commercial risk (DCR)ni resurs bazasini 

boshqarishning muhim maxsus risklari 

qatoriga kiritadi. Bank bozor bosimi 

ostida investitsiya hisobvaraqlari 

egalariga raqobatbardosh daromad to‘lash 

uchun o‘zining mudarib ulushining bir 

qismidan voz kechishi mumkin; PER va 

IRR rezervlari esa daromad tebranishlari 

va kelgusidagi investitsiya zararlarini 

yumshatish vositalari sifatida tavsiflanadi. 

Empirik tadqiqotlar mijoz xatti-

harakatlari faqat diniy motiv bilan 

belgilanmasligini ko‘rsatadi. A.F. Aysan 

va hammualliflar Turkiya ma’lumotlari 

asosida islomiy bank omonatchilari bozor 

stavkalari o‘zgarishiga, ayniqsa yirik 

summalarda, sezgir bo‘lishini aniqlagan. 

2026-yilda Indoneziya bo‘yicha e’lon 

qilingan tadqiqot ham islomiy depozitlar 

harakati foyda taqsimoti va an’anaviy foiz 

stavkalari bilan bog‘liq imkoniyat 

xarajatiga javob berishini tasdiqlaydi. 

Demak, islomiy darcha mijozlarini jalb 

qilish strategiyasi Shariatga muvofiqlik 

bilan bir qatorda xizmat sifati, likvidlik, 

raqobatbardosh daromad, raqamli 

qulaylik va oshkoralikka tayanishi lozim. 

Bank barqarorligiga oid 

adabiyotlarda natijalar bir xil emas. Beck, 

Demirgüç-Kunt va Merrouche islomiy 

banklarda kapital darajasi va aktivlar 

sifati nisbatan yuqori, biroq xarajat 

samaradorligi ayrim holatlarda pastroq 

ekanini ko‘rsatgan. Čihák va Hesse kichik 

islomiy banklarning moliyaviy 

barqarorligi yuqoriroq bo‘lishi 

mumkinligini, bank hajmi ortishi bilan 

risklarni boshqarish murakkablashishini 

aniqlagan. Abedifar, Molyneux va Tarazi 

esa kichik islomiy banklarda kredit va 

to‘lovga qobiliyatsizlik riskining ayrim 

ko‘rsatkichlari qulayroq ekanini qayd 

etgan. Hassan va Aliyuning keng 

qamrovli sharhi islomiy banklar 

samaradorligi, barqarorligi, regulyatsiyasi 

va ijtimoiy funksiyalariga doir natijalar 

yurisdiksiya va metodologiyaga kuchli 

bog‘liq ekanini ko‘rsatadi. 

DCRni miqdoriy o‘lchashga 

bag‘ishlangan tadqiqotlarda PER, IRR, 

benchmark daromadlilik va investitsiya 

hisobvaraqlarining haqiqiy rentabelligi 

o‘rtasidagi tafovut asosiy determinantlar 

sifatida qaraladi. Rouetbi, Ftiti va Omri 

Bahrayn banklari misolida DCRning 

ortishi islomiy bank rentabelligiga salbiy 

ta’sir ko‘rsatishi mumkinligini aniqlagan. 

Ushbu natijalar mijoz mablag‘larini 

ko‘proq jalb qilishning o‘zi yetarli 

emasligini, uning tarkibi, muddati, narxi 

va risklarining bank aktivlari bilan 

muvofiqligi ham boshqarilishi lozimligini 

bildiradi. 

Tadqiqot metodologiyasi. 

Tadqiqotda tizimli va qiyosiy tahlil, 

institutsional yondashuv, normativ-

huquqiy tahlil, ilmiy abstraksiyalash va 

mantiqiy umumlashtirish usullaridan 

foydalanildi. Empirik asos sifatida IFSB 

hamda ICD–LSEGning so‘nggi global 

hisobotlari, AAOIFI va IFSB standartlari, 

O‘zbekiston Respublikasining islomiy 

bank faoliyatiga oid amaldagi 

qonunchiligi hamda islomiy bank 

depozitlari va risklari bo‘yicha xalqaro 

ilmiy maqolalar tanlandi. Tadqiqot 

obyekti tijorat banklarining islomiy 

darchalarida mijoz mablag‘larini jalb 

qilish jarayoni, predmeti esa ushbu 

jarayondagi shartnomaviy, tashkiliy, risk 

va samaradorlik munosabatlaridir. 

Metodologik jihatdan mijoz 

mablag‘lari uch mezon bo‘yicha 

tasniflandi: 1) kapitalni qaytarish 

majburiyati; 2) daromadni shakllantirish 

usuli; 3) investitsiya riskini kim 

zimmasiga olishi. Ushbu tasnif islomiy 

darchada joriy hisobvaraq, mudaraba 

investitsiyaviy omonati va vakala 

investitsiyaviy omonatini bir xil “depozit” 

kategoriyasida baholash natijasida yuzaga 

keladigan metodologik xatoni 

kamaytiradi. 

Natijalar va muhokama. 

An’anaviy bank modelida depozit 

asosan bankning mijoz oldidagi qarz 

majburiyati bo‘lib, bank mablag‘dan 

foydalanish natijasidan qat’i nazar 

shartnomada belgilangan asosiy summani 

va, tegishli holatda, foizni qaytaradi. 

Islomiy moliyada esa mablag‘larni jalb 

qilishning huquqiy shakli mahsulotning 

iqtisodiy tabiatini o‘zgartiradi. Joriy 

hisobvaraq qard yoki boshqa ruxsat 

etilgan shaklda tashkil qilinsa, kapitalning 

qaytarilishi bank majburiyati bo‘lishi 

mumkin; mudaraba yoki vakala 

investitsiyaviy omonatida esa investor 

mablag‘i Shariatga muvofiq aktivlar 

portfeliga yo‘naltiriladi va daromad 

investitsiya natijasi bilan bog‘lanadi. 

1-jadval.  

Mijoz mablag‘larini jalb qilish instrumentlarining qiyosiy tavsifi 
Mezon Joriy hisobvaraq An’anaviy 

muddatli 

depozit 

Mudaraba 

investitsiyaviy 

omonati 

Vakala 

investitsiyaviy 

omonati 

Huquqiy 

mohiyat 

Bankning qaytarish 

majburiyati / qard 

tabiatiga yaqin 

Bankning qarz 

majburiyati 

Investor – kapital 

egasi; bank – 

mudarib 

Investor – 

muakkil; bank – 

investitsiya vakili 

Daromad Oldindan va’da 

qilinmaydi 

Oldindan 

belgilangan foiz 

Haqiqiy foydadan 

kelishilgan nisbat 

Investitsiya 

natijasidan 

agentlik shartlari 

asosida 

Kapital 

riski 

Bank majburiyati 

doirasida past 

Odatda bank 

zimmasida 

Investor zimmasida; 

bank aybi bo‘lsa 

bank javobgar 

Mandat va 

shartnoma 

doirasida investor 

zimmasida 

Bank 

daromadi 

Komissiya va 

boshqa xizmat 

daromadi 

Foiz marjasi Mudarib ulushi Vakala haqi va 

shartdagi 

rag‘batlantirish 

Asosiy 

boshqaruv 

talabi 

Likvidlik va to‘lov 

intizomi 

Foiz va likvidlik 

riski 

Pool hisobi, foyda 

taqsimoti, DCR, 

oshkoralik 

Mandat, aktiv 

tanlovi, agentlik 

haqi, oshkoralik 

Jadvaldan ko‘rinadiki, islomiy 

darcha resurs bazasini boshqarishda “jalb 

qilingan mablag‘” tushunchasini 

shartnomaviy tabiatga ko‘ra segmentlash 

zarur. Bu segmentatsiya bir vaqtning 

o‘zida buxgalteriya hisobi, aktivlarni 

joylashtirish, likvidlik rejalashtirish, 

daromad taqsimoti va mijozga beriladigan 

axborot mazmuniga ta’sir qiladi. Ayniqsa 

investitsiyaviy omonatni kapitali to‘liq 

kafolatlangan mahsulot sifatida reklama 

qilish mudaraba mohiyatini buzishi va 

mijozning riskni noto‘g‘ri qabul qilishiga 

sabab bo‘lishi mumkin. 

Islomiy darchada mijoz 

mablag‘larini jalb qilishni 

takomillashtirishning asosiy sharti – 

mablag‘larni alohida investitsiya pullari 

(investment pools) bo‘yicha hisobga 

olishdir. Pool yondashuvi bir xil risk va 

muddat xususiyatiga ega investitsiyaviy 

omonatlarni ma’lum aktivlar guruhiga 

bog‘lash, ularning haqiqiy daromadini 

hisoblash va turli mijozlar o‘rtasida 

adolatli taqsimlash imkonini beradi. 

Bankning an’anaviy operatsiyalari bilan 

islomiy darcha mablag‘lari o‘rtasida 

hisobiy va operatsion chegaraning 

mavjudligi Shariatga muvofiqlik bilan bir 

qatorda prudensial nazorat uchun ham 

muhim. 

Mudaraba pooli bo‘yicha 

soddalashtirilgan foyda taqsimoti 

quyidagi ketma-ketlikda ifodalanishi 

mumkin: 

 

G = R – E;     PER = ρ·G;     D = G – PER;     M = μ·D;     I = (1–μ)·D;     IRR = γ·I;     

Iₚ = I – IRR. 

 

bu yerda: G – poolning 

taqsimotgacha bo‘lgan foydasi; R – 

Shariatga muvofiq aktivlardan olingan 

daromad; E – poolga bevosita tegishli 

ruxsat etilgan xarajatlar; ρ – PERga 

ajratma normasi; D – taqsimlanadigan 

foyda; μ – bankning mudarib ulushi; M – 

bankka tegishli mudarib foydasi; I – 

investitsiya hisobvaraqlari egalari ulushi; 

γ – IRRga ajratma normasi; Iₚ – 

mijozlarga taqsimlanadigan sof foyda. 

Ushbu formula amaliyotda AAOIFI 

talablari, milliy standartlar, Shariat 

kengashi qarorlari va bankning 

tasdiqlangan foyda taqsimoti siyosatiga 

moslashtirilishi kerak. 

PER va IRRdan foydalanish 

avtomatik tarzda “kafolatlangan 

daromad” yaratish vositasi sifatida talqin 

qilinmasligi lozim. Ularning vazifasi – 

daromadlilikning keskin tebranishlarini 

va kelgusidagi investitsiya zararlarini 

boshqarish. Agar bank bozor stavkalariga 

moslashish uchun doimiy ravishda o‘z 

mudarib ulushidan voz kechsa, iqtisodiy 

jihatdan DCR oshadi va mahsulot haqiqiy 

risk-taqsimlash modelidan uzoqlashadi. 

Qo‘yida biz mijoz mablag‘larini jalb 

qilishdagi asosiy risklar ko ‘rib 

chiqqanmiz. O‘RQ-1126-son Qonunda 

bankning islomiy moliya operatsiyalari 

qatoriga foydani taqsimlash sharti asosida 

hamda vakillik shartnomasi orqali pul 

mablag‘larini investitsiyaviy omonatlarga 

jalb etish kiritilgan. Shuningdek, 

amaldagi an’anaviy bankning islomiy 

bank faoliyatiga litsenziya olishi uchun 

islomiy moliya bo‘yicha alohida 

boshqaruv organlari va ichki audit bilan 

bir qatorda islomiy operatsiyalar bo‘yicha 

buxgalteriya hisobini alohida yuritish 

imkoniyati yaratilganini tasdiqlash talab 

qilinadi. Bu norma islomiy darcha 

faoliyatida ring-fencing yondashuvini 

amaliy rivojlantirish uchun huquqiy 

tayanch yaratadi. 

2-jadval. 

Islomiy darchada mablag‘ jalb qilish risklari va boshqaruv vositalari 

Risk turi Risk manbai 
Bank uchun 

oqibat 

Taklif etiladigan 

boshqaruv vositasi 

Daromadlilik darajasi 

riski 

Bozor benchmarklari 

va pool rentabelligi 

tafovuti 

Mablag‘lar chiqib 

ketishi, DCR 

Aktiv–passiv muddatlari 

mosligi, mahsulot 

segmentatsiyasi 

Likvidlik riski 

Qisqa muddatli 

mablag‘lar va uzoq 

muddatli aktivlar 

nomutanosibligi 

Majburiyatlarni 

bajarish bosimi 

Likvidlik buferi, sukuk va 

Shariatga mos likvidlik 

vositalari 

Shariatga 

nomuvofiqlik riski 

Noto‘g‘ri shartnoma, 

aktiv yoki daromad 

manbai 

Daromadni 

tozalash, obro‘ 

yo‘qotish 

Shariat kengashi, ichki 

audit, ex-ante va ex-post 

nazorat 

Fidutsiar risk 

Mablag‘larni 

samarasiz yoki 

mandatdan tashqari 

boshqarish 

Mijoz ishonchi va 

talablarining 

pasayishi 

Pool darajasida hisobot, 

benchmark, mustaqil audit 

Axborot 

assimetriyasi 

Mijoz kapital va 

daromad riskini to‘liq 

tushunmasligi 

Noto‘g‘ri sotuv va 

reputatsion zarar 

Standart “mahsulot 

pasporti”, risk darajasi va 

tarixiy natijalarni oshkor 

qilish 

Operatsion aralashish 

riski 

Islomiy va an’anaviy 

oqimlarning 

ajratilmasligi 

Shariat va hisob 

risklari 

Ring-fencing, alohida 

GL/pool kodlari, mustaqil 

reconciliation 

Bunda investitsiyaviy omonatning 

iste’molchi uchun huquqiy maqomi 

alohida tushuntirilishi shart. “Banklardagi 

omonatlarni himoya qilish kafolatlari 

to‘g‘risida”gi Qonunning 25-moddasiga 

2026-yildan kiritilgan o‘zgartirishga 

ko‘ra, islomiy bank faoliyatini amalga 

oshiruvchi banklardagi investitsiyaviy 

omonatlar kafolatlash obyekti 

hisoblanmaydi. Mazkur norma mudaraba 

va vakala investitsiya mahsulotlarining 

risk-tabiyatiga mos keladi, biroq mijozga 

bu holat oddiy, aniq va oldindan 

tushuntirilmasa, reputatsion riskni 

kuchaytirishi mumkin. 

O‘zbekiston Markaziy banki va 

Bank Negara Malaysia o‘rtasidagi 2026-

yilgi muloqotda ikki pog‘onali Shariat 

boshqaruvi, islomiy banklar va islomiy 

darchalarni litsenziyalash hamda maxsus 

soliq rejimi rivojlantirilayotgani qayd 

etilgan. Shu sababli milliy amaliyotda 

mahsulotlarni ko‘paytirishdan avval 

darcha ichida fondlar segregatsiyasi, 

Shariat audit trail, foyda taqsimoti siyosati 

va mijozga axborot berish standartini bir 

xil metodik asosda shakllantirish 

maqsadga muvofiq. 

Tadqiqot natijasida tijorat bankining 

islomiy darchasi uchun to‘rt blokdan 

iborat tashkiliy-iqtisodiy mexanizm taklif 

etiladi. 

Birinchi blok – shartnomaviy 

segmentatsiya. Mijoz ehtiyoji “to‘lov va 

saqlash”, “nisbatan barqaror investitsion 

daromad” hamda “foyda-riski yuqoriroq 

investitsiya” segmentlariga ajratiladi. Har 

bir segment uchun kapital kafolati, 

muddat, muddatidan oldin yechish, 

daromad manbai va Shariat shartlari 

oldindan belgilanadi. 

Ikkinchi blok – alohida investitsiya 

puli va ring-fencing. Har bir 

investitsiyaviy omonat turi tegishli 

aktivlar puli bilan bog‘lanadi; darcha 

mablag‘lari an’anaviy bank oqimlari bilan 

aralashtirilmaydi. Buxgalteriya tizimida 

alohida GL kodlar, daromad va xarajat 

markazlari hamda kunlik reconciliation 

joriy qilinadi. 

Uchinchi blok – foyda va risklarni 

adolatli taqsimlash. Mudaraba ulushi, 

vakala haqi, PER/IRR siyosati, zararlarni 

qoplash shartlari va bankning aybi 

mavjud bo‘lgan holatlardagi javobgarlik 

Shariat kengashi tomonidan tasdiqlanadi. 

Pool natijasi oldindan belgilangan foiz 

stavkasiga mexanik tenglashtirilmaydi. 

To‘rtinchi blok – shaffoflik va mijoz 

himoyasi. Har bir investitsiyaviy omonat 

uchun “mahsulot pasporti” beriladi: 

shartnoma turi, kapitalning kafolatlanishi 

yoki kafolatlanmasligi, daromad 

hisoblash usuli, oxirgi davrlardagi haqiqiy 

daromadlilik, asosiy risklar, mablag‘ni 

muddatidan oldin yechish qoidalari, 

kafolatlash tizimidagi maqom va Shariat 

kengashi xulosasi. 

3-jadval.  

Taklif etilayotgan mexanizmning amaliy natijalari 

Mexanizm bloki Asosiy instrument Nazorat ko‘rsatkichi Kutiladigan natija 

Shartnomaviy 

segmentatsiya 

Joriy hisob, mudaraba, 

vakala 

Mahsulot bo‘yicha 

mijoz profili va 

muddat 

Noto‘g‘ri sotuv va 

huquqiy risk kamayadi 

Pool/ring-fencing 
Alohida hisob va 

aktivlar puli 

Aralash mablag‘lar 

ulushi = 0; 

reconciliation farqi 

Shariatga muvofiqlik 

va audit izi kuchayadi 

Foyda va risk 

taqsimoti 

Mudarib ulushi, vakala 

haqi, PER/IRR 

Haqiqiy pool 

rentabelligi, DCR, 

rezervlar 

Daromadning iqtisodiy 

asoslanganligi oshadi 

Shaffoflik va mijoz 

himoyasi 

Mahsulot pasporti, 

davriy disclosure 

Shikoyatlar, qayta 

sotib olish/chiqish, 

retention 

Ishonch va uzoq 

muddatli resurs bazasi 

mustahkamlanadi 

Islomiy darcha samaradorligini faqat 

jalb qilingan mablag‘ hajmi bilan 

baholash yetarli emas. Qisqa muddatda 

yuqori daromad va’dasi hisobiga resurslar 

tez o‘sishi mumkin, biroq bunday o‘sish 

DCR, likvidlik bosimi yoki zararlarni 

noto‘g‘ri taqsimlash hisobiga yuz bersa, 

barqaror natija hisoblanmaydi. Shu bois 

quyidagi oltita ko‘rsatkichdan iborat 

monitoring tizimi taklif etiladi: 

• IDG – investitsiyaviy omonatlar 

o‘sish sur’ati: (IDₜ – IDₜ₋₁) / IDₜ₋₁; 

• CRR – mijoz mablag‘larini saqlab 

qolish koeffitsienti: davr oxirida saqlanib 

qolgan mablag‘lar / davr boshidagi 

tegishli mablag‘lar; 

• COF – jalb qilingan mablag‘larning 

iqtisodiy qiymati: mijozlarga 

taqsimlangan foyda + jalb qilish bilan 

bog‘liq to‘g‘ridan-to‘g‘ri xarajatlar / 

o‘rtacha investitsiyaviy omonatlar; 

• LSR – likvidlik barqarorligi: 

barqaror va muddatli Shariatga muvofiq 

resurslar / tegishli uzoq muddatli aktivlar; 

• SCR – Shariatga muvofiqlik 

darajasi: aniqlangan Shariat 

nomuvofiqligi holatlari, tozalangan 

daromad va tuzatishlar dinamikasi 

asosida; 

• DTI – disclosure transparency 

indicator: mijozga majburiy axborot 

elementlarining to‘liq, o‘z vaqtida va 

tushunarli berilishi bo‘yicha ball. 

Ushbu ko‘rsatkichlar keyingi 

empirik tadqiqotlarda normallashtirilib, 

vaznlar ekspert bahosi, entropiya usuli 

yoki principal component analysis asosida 

aniqlanishi mumkin. Bunda integral 

indeksni shakllantirishdan avval 

ko‘rsatkichlarning o‘zaro korrelyatsiyasi 

va banklar kesimidagi ma’lumot 

mavjudligi tekshirilishi zarur. Shunday 

yondashuv mablag‘ jalb qilishni “ko‘proq 

resurs” emas, balki “barqaror, shaffof va 

Shariatga muvofiq resurs” sifatida 

baholash imkonini beradi. 

Ilmiy yangilik va amaliy ahamiyat. 

Tadqiqotning ilmiy yangiligi 

quyidagilarda namoyon bo‘ladi. 

Birinchidan, islomiy darchada mijoz 

mablag‘larini jalb qilish jarayoni kapital 

kafolati, daromad shakllanishi va risk 

egasi mezonlari bo‘yicha segmentatsiya 

qilindi. Ikkinchidan, islomiy darcha 

uchun shartnomaviy segmentatsiya, ring-

fencing, foyda-risk taqsimoti hamda 

mijozni axborot bilan himoya qilishdan 

iborat to‘rt blokli mexanizm ishlab 

chiqildi. Uchinchidan, O‘zbekiston 

qonunchiligidagi investitsiyaviy 

omonatlarning kafolatlash tizimiga 

kirmasligi hisobga olinib, “investitsiyaviy 

omonat mahsulot pasporti”ni joriy etish 

taklif qilindi. To‘rtinchidan, mablag‘ jalb 

qilish hajmi bilan cheklanmaydigan, 

o‘sish, retention, iqtisodiy qiymat, 

likvidlik, Shariatga muvofiqlik va 

disclosure sifatini qamrab oluvchi 

monitoring ko‘rsatkichlari tizimi taklif 

etildi. 

Amaliy jihatdan mazkur takliflar 

islomiy bank faoliyatini boshlayotgan 

tijorat banklarida mahsulot siyosati, 

ALM, Shariat boshqaruvi, buxgalteriya 

segregatsiyasi, risk-menejment va 

mijozlar bilan kommunikatsiyani yagona 

jarayonga birlashtirish imkonini beradi. 

Ayniqsa islomiy darcha an’anaviy bank 

tarkibida faoliyat yuritganida, 

mablag‘larning aralashib ketmasligi va 

mijozga investitsiya riskining aniq 

ko‘rsatilishi bankning reputatsion 

barqarorligi uchun muhimdir. 

Xulosa. 

Tijorat banklarining islomiy 

darchalarida mijozlar mablag‘larini jalb 

qilish oddiy depozit siyosatining foizsiz 

shakli emas. U shartnomaviy tabiat, 

aktivlar bilan bog‘liqlik, daromad va 

risklarni taqsimlash, Shariat nazorati 

hamda mijozning investitsiya riskini ongli 

ravishda qabul qilishi bilan 

tavsiflanadigan mustaqil moliyaviy 

vositachilik mexanizmidir. Global tajriba 

depozitlar islomiy banklar uchun asosiy 

resurs manbai bo‘lib qolayotganini, shu 

bilan birga investitsiya hisobvaraqlari 

bo‘yicha daromadlilik bosimi va DCR 

banklar uchun muhim boshqaruv masalasi 

ekanini ko‘rsatadi. 

O‘zbekistonda 2026-yilda yaratilgan 

huquqiy baza foydani taqsimlash va 

vakillik asosidagi investitsiyaviy 

omonatlarni bank tizimiga kiritish uchun 

zarur imkoniyatlarni yaratdi. Shu bilan 

birga investitsiyaviy omonatlarning 

kafolatlash obyekti emasligi banklardan 

yanada yuqori darajadagi oshkoralik va 

mijozlarni xabardor qilishni talab qiladi. 

Shuning uchun islomiy darcha resurs 

bazasini shakllantirishda alohida 

investitsiya pullari, ring-fencing, aniq 

foyda taqsimoti siyosati, PER/IRRdan 

ehtiyotkor foydalanish va standart 

mahsulot pasporti markaziy elementlar 

bo‘lishi lozim. 

Kelgusidagi tadqiqotlarda taklif 

etilgan ko‘rsatkichlar O‘zbekiston tijorat 

banklari ma’lumotlari asosida empirik 

sinovdan o‘tkazilishi, mijozlarning 

mudaraba va vakala mahsulotlariga o‘tish 

ehtimoli Logit/Probit yoki PLS-SEM 

usullari orqali baholanishi hamda banklar 

kesimida islomiy darcha 

samaradorligining integral indeksi ishlab 

chiqilishi maqsadga muvofiq. 

